
喜雪獻裴尚書

作者：韓愈　唐

本作品收錄於《昌黎先生集》

或無下四字。尚書，裴均也，時為荊南節度使、吏部尚書。公為法曹參軍，作詩以獻。

元和元年春也。

宿雲寒不卷，春雪墮如簁。[1]騁巧先投隙，潛光半入池。[2]喜深將策試，驚密仰檐窺。

自下何曾汙，增高未覺危。[3]比心明可燭，拂面愛還吹。妒舞時飄袖，欺梅並壓枝。地

空迷界限，砌滿接高卑。浩蕩乾坤合，霏微物象移。為祥矜大熟，布澤荷平施。[4]已分

年華晚，猶憐曙色隨。氣嚴當酒換，[5]灑急聽窗知。[6]照曜臨初日，玲瓏滴晚澌。[7]

聚庭看嶽聳，掃路見雲披。陣勢魚麗遠，[8]書文鳥篆奇。[9]縱歡羅艷黠，列賀擁熊螭。

履弊行偏冷，[10]門扃臥更羸。[11]悲嘶聞病馬，[12]浪走信嬌兒。竈靜愁煙絕，絲繁

念鬢衰。擬鹽吟舊句，[13]授簡慕前規。[14]捧贈同燕石，[15]多慚失所宜。

註釋

↑ 或作篩。簁，所宜切。

↑ 半或作亂。

↑ 覺或作見。

↑ 為或作驗，布或作巿，以上句為祥言之，布澤為當。

↑ 或作暖。

↑ 《邵氏聞見錄》云：“荊公嘗以‘力去陳言誇末俗，可憐無補費精神’薄退之。然其

《詠雪》則云：‘借問火城將策試，何如雲屋聽窗知’，皆用退之句也。去古人陳言以

為非，用古人陳言乃為是耶。”

↑ 晚或作曉。

↑ 桓五年《左氏》：“鄭人為魚麗之陳。”麗音離。

↑ 索靖《書狀》：“蒼頡既王，書契是為，科斗鳥篆。”

↑ 《史記》：“東郭先生行雪中，履有上無下，足盡踐地。”

↑ 《錄異傳》：“漢洛陽大雪，袁安門無行路，僵臥不出。”

↑ 或作鳥。

↑ 《世說》：“謝太傅內集雪詩，撒鹽空中差可擬。”

↑ 謝靈運《雪賦》曰：“梁孝王授簡於司馬大夫曰：‘為我賦之’。”

↑ 闞子曰：“宋之愚人得燕石，藏之以為寶。有客觀之，笑曰‘此燕石也’。”

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

